
A Short Biography of 

Hz Bandagi Malik Gauhar RZ 
 

Hazrat Syed Wali Sahib Sikandarabadi RA (Muallif-e-Sawaneh-

e-Mahdi-e-Mau’ood AHS) ne likha hai ke Aap mustaqil taur par 

Nagore ke hakim the. Ba’az ne Aap ko Badshah-e-Bengala ka 

mansab daar batalla hai, laikin kisi wajhe se Bengala chod-kar 

Malwa aaye aur Badsha Ghyasuddin Khilji ki mulazimat 

ikhtiyaar kar li. Aik din aik Kimiya-gar Go Saein Badshah ke 

pas aaya aur apna hunar zahir kiya. Badshah ne Malik Gauhar 

RZ se farmaya ke is ko jis cheez ki zaroorat hai faraham kar do. 

Malik Gauhar RZ ne us ko wo tamaam ashiyaa faraham kardein 

jis ki us ko Kimiya banane ke liye zaroorat thi. Is asna mein Go- 

Saein aur Malik Gauhar RZ mein muhabbat ho gaee. Us ne Aap 

ko bhi Kimiya banane ka hunar sikha diya aur bahut si Ak-seer 

bhi Aap ko di. Aik din Aap Badsha-e-Malwa se ijazat le kar Hajj 

ke irade se nikle aur Gujarat aaye. Gujarat mein Hazrat Mahdi 

AHS ke naam ki badi shohrat thi. Aap bhi khidmat mein hazir 

huwe. Aate hi Hazrat Mahdi AHS ko dekh kar Aap ka dil Duniya 

se oo-chaat hogaya. Usi waqt Tark-e-Duniya kar ke saath huwe. 

Jab Hazrat Mahdi AHS Gujarat se nikal kar Nagore hote huwe 

Sindh ke Sher-e-Thatta mein aaye wahan ke Badshah ko Ulama-

e-Soo ne warghala kar Hazrat Mahdi AHS ke khilaf kar diya. 

Badshah ne apne Sipah Salaar Darya Khan ko Aap AHS ke 



 

   

 

nikaal dene aur na nikalne ki surat mein qatl kar dene ka hukm 

diya. Darya Khan fauj le kar aaya magar Hazrat AHS ko dekhte 

hi Aap AHS ka mo’teqid ho kar mureed ho gaya aur hamla kar 

ne se baaz raha. Is ka beta bhi us ke saath Musaddiq ho gaya. 

Laikin fauj Daire ke qareeb pahunch kar taher gaee thi. Hazrat 

Mahdi AHS ne Aehaatah-e-Daira ke atraaf Kati ki bard lagane 

aur apne Sahaba RZ ko apne-apne Hathiyaar saaf kar ke rakhne 

ke liya farmaya. Is waqt Hazrat Malik Gauhar RZ ne Hazrat 

Mahdi AHS se arz kiya hum bhi badi fauj rakh sakte hain. 

Hazrat Mahdi AHS ne poocha kis tarha rakho ge? Kaha mere 

pas Ak-seer ka Dabbah hai is se Sona bana sakte hain. Farmaya 

agar wo khatm ho jaye to kiya karo ge? Arz kiya aur bhi Ak-seer 

bana sakte hain. Hazrat Mahdi AHS ne Ak-seer ka Dabbah 

mangwa ya. Unhoon ne Pesh kiya. Hazrat AHS ne Dabbah ko 

dekh kar farmaya afsos hai ke tum is Butt ko Baghal mein daba 

kar Bande ki Sohbat mein rahe aur Sahaba RZ ko hukm diya in 

ko Daire se nikaal do. Hazrat Malik Gauhar Daire se nikaal diye 

gaye magar Halat-e-Pashimani mein be-chain wo be-qaraar ho 

kar teen din tak Daire ki Hisaar ke baher tahre rahe. Ek din 

Hazrat Shah Ne’mat RZ udhar se guzar rahe the un ko dekha ke 

rote huwe pade huwe hain. Farmaya Malik Gauhar Namaz ka 

waqt hai Namaz padh lo. Kaha kis ki Namaz padhoon? 

Khudawand Namaz ki dargah se Mardood ho chuka hoon. Yeh 

Majrah Hazrat Shah Ne’mat RZ ne Hazrat Mahdi AHS se arz 

kiya. Farmaya un se kaho us Ak-seer ko phaink kar agar Daire 

mein aana chahein to aaein. Malik Gauhar ne yeh sun kar do (2) 

Raka’at Shukrana ada kiya aur khushi se Ak-seer ka Dabbah ek 

kunwe mein phaink diya. Aur Daire mein aagaye. Hazrat AHS 

ne un ki Rujoo ko qabool kiya aur farmaya, “Gauhar La- 



 

   

 

Qeemat aur Gauhar-e-Vilayat hai.” 

Hazrat Malik Gauhar ne jab Ak-seer ka Dabbah weeraan kunwe 

mein phaink diya to us ka munh khul kar Hawa se Ak-seer ka 

kuch chura koonwe ke pathar par rah gaya tha. Miya Syed 

Salamullah RZ ne us chure ko ahtiyaat se nikal kar saath la kar 

Hazrat Mahdi AHS ke tan-be ke lote ko (jis se Aap AHS Wu- zoo 

kar te the) garam kar ke us par Kimiya ka chura dala. Lota  

Khalis Sona ban gaya. Aap RZ dar gaye magar Himmat kar ke la 

kar wo Lota Hazrat Mahdi AHS ki khidmat mein paish kar ke 

kaha ke Miranji AHS Ak-seer aisi thi. Hazrat Mahdi AHS ne 

farmaya mujhe ma’loom tha laikin Bala wo Aafat ke khiyal se 

kunwe mein dalwa di gaee aur farmaya ke Lota phod kar 

Sawiyyat kar do, lekin is Sawiyyat mein Miyan Syed Salamullah 

RZ ka hissa nahin diya gaya.  

Jab Hazrat Mahdi AHS Namaz ke waqt Hujre ke baher aaye to 

dekha ke Masjid khali hai. Poocha Fuqra’ kahan hain? Arz kiya 

gaya Sauda khareed-ne Bazaar gaye hain. Hans kar farmaya is 

thodi si Mata’-e-Duniya ne in ko Jama’at ki Namaz, Bayan-e-

Qur’aan aur Bande ki Sohbat se baaz rakha. Agar wo sab Ak-

seer hoti to ma’loom nahin kiya hota? 

Hazrat Mali Gauhar RZ sardi ke Mausam mein Hazrat Mahdi 

AHS ke liye Wu ’zoo ka pane garam karte the aik din lakdiyan 

nahin thein. Aap RZ ne apna palang tod kar jala diya aur pani 

garam kar diya. Hazrat Mahdi AHS ne farmaya tum ne chaar 

paee kiun jala di? Arz kiya agar haath paun jal sakte to jala kar 

pani garam kar deta. Hazrat Mahdi AHS yeh Aqeedat dekh kar 

bahut khush huwe aur Aap RZ ko aik Sawiyyat ziyada kar di. Is 

se Malik Gauhar RZ bahut dil geer ho gayé aur kaha ke mujhe 



 

   

 

kam Himmat samajh kar Sawiyyat ziyada kar di hai aur teen din 

tak khana nahin khaya. Hazrat Mahdi AHS ne un ko bula kar 

bahut Tasalli di aur Aap RZ ko Mard-e-La-Qeemat farmaya. Aik 

din Hazrat Mahdi AHS ne Aap RZ ko dekh kar yeh Doha padha. 

MEERANT PAKHAL TUN KAPD DHUWI NADHOEE 

AJAL HODI NACHOOT SE SUKH NAND RA MAT SUEE 

Is ke ma’ani yeh hain ke roz apne Dil ko dho-te raho Kapdaun ko 

chahe dho-wo ya mat dho-wo. 

Ghairullah se door ho jao aur jab tak Khuda ka Deedaar hasil na 

ho Sukh ki Neend mat so-wo aur farmaya Malik Gauhar Khuda 

ne Bande ko Dilaun ko Pak karne ke liye bheja hai. Koi qaraar 

aur aaraam mat lo (jab tak ke Khuda hasil na ho). 

Hazrat Malik Gauhar RZ Hazrat Mahdi AHS ke Wisaal-e-

Mubarak tak Sohbat-e-Aali mein rahe. Hazrat AHS ke Wisaal ke 

ba’ad Farah se Hindustan wapas laute aur Mulk-e-Sindh ke 

Shahr-e-Thatta mein aqamat rakhi. 14 Zul-Hajja 914 H mein 

Aap RZ ki wafat huwi. Hazrat Syed Wali Sahib Sikandarabadi 

RA ne Sawaneh-e-Mahdi AHS mein Aap RZ ka Mazar Thatta 

mein bata ya hai. Hazrat Syed Qutubuddin Khoob Miyan Sahib 

RA ne Aap RZ ka Mazar Moeda (Oochda) Darya-e-Sabar Mati 

ke kinare Ahmadabad se 3 kos bata ya hai. Aap RZ koi ahl-wo-

ayaal nahin rakhte the. Hazrat Mahdi AHS ke Barah (12) 

Mubbashireen mein Aap RZ ka Aathunwa 8th Number hai.  

Borrowed from “Waaliyaan-e-Vilayat” 

I pray Allahu SWT to guide us Mahdavis in the footsteps of  

Hazrat Bandagi Malik Gauhar RZ and grant us with the love of 

Mahdi AHS/Ishq-e-Mahdi AHS and His Vision/Deedar here and 

hereafter.  

َّ    آمین ثم آمین یا رب العالمین   
 
َّآخَِّ و

 
َّ ر
 
َّد
 
َّع
 
َّو
 
نَِّ اان

 
َّ ا

 
َّال
 
َّح
 
َّم
 
َّ لَِِِّ د

 
َّر ِ

 
َّ ب

 
َّال
 
َّع

 
َّمَِّال

 
َّی
 
!ن  

Written by  

Faqeer Abul Faiz Syed Sayeedul Haq Shaheen Tashreefullahi  

 

 

 

 

 

 

 

 

 

 

 

 

 


